
il eſt extrémement grand, & qu’il y a meſme vne Tour qui en eſt ſeparée, elle y pouuoit eſtre ſans que la Garde de cét illuſtre Priſonnier en fuſt moins exacte. Mais en y allant, elle y mena la Princeſſe Galerite, ſa Fille vnique, qui n’auoit alors que quinze ans : & qui eſtoit d’vne beauté ſi eſclatante, & ſi prodigieuſe, qu’on ne la pouuoit voir ſans admiration. Auſſi le Prince Porſenna, que Nicetale viſita pluſieurs fois dans la Tour où il eſtoit gardé, ne la pût-il voir ſans en auoir le cœur touché ſi ſenſiblement, qu’il deuint plus Captif de la Fille, par l’amour qu’elle luy donna, qu’il ne l’eſtoit du Pere par les Loix de la Guerre. Cóme Nicetale eſtoit vne Princeſſe de grand eſprit, elle s’aperçeut pluſtoſt que la ieune Galerite, de la paſſion de Porſenna ; mais elle s’en aperçeut aueque ioye : car comme elle aimoit la

